Sažetak

Kulturna djelatnost i kulturno stvaralaštvo poslije Drugog svjetskog rata nisu u dovoljnoj mjeri istraživani niti zastupljeni u bosansko – hercegovačkoj historiografiji.

Najviše je proučavana i obrađivana politička historija, dok je privrednim, obrazovnim i kulturnim prilikama posvećivana vrlo mala pažnja. Takav odnos je pravdan brojnim razlozima od kojih su najčešći: nedostatak historijskih izvora, nedostupnost i nesređenost arhivskih fondova, nepostojanje vremenske distance itd.

U ovom periodu, historiografija kao nauka je ipak doživjela određene transformacije i za ovo razdoblje je postala naučni okvir i za druge naučne discipline: sociologija, politologija, pravo, ekonomija, statistika, demografija itd.

Osnovni cilj ovog rada je bio da se istraže svi relevantni historijski izvori o kulturnim prilikama na području sjeveroistočne Bosne u periodu od 1945. do 1974. godine, zatim da se utvrdi stepen sačuvanosti i pristupačnosti historijskih izvora kao i stanje arhivskih fondova koji se odnose na oblast kulture. Na osnovu ovog istraživanja prezentirano je stanje i funkcionisanje kulture i kulturnih ustanova na ovom području kao i uticaj i doprinos kulturnih institucija kulturnom preobražaju i razvitku zemlje.

Magistarski rad je napisan na 193. strane, a sastoji se od devet poglavlja. U radu je naveden presjek razvoja kulture u Bosni i Hercegovini do 1945. godine, a zatim su obrađene kulturne institucije u Bosni i Hercegovini, a posebno na području sjeveroistočne Bosne i njihov uticaj i doprinos na kulturne prilike u periodu od 1945. do 1974. godine. Posebno je naglašen uticaj društveno – političkih prilika u Bosni i Hercegovini na kulturu. Značajna pažnja u radu je posvećena razvoju književnosti i umjetnosti, kulturnom amaterizmu, izdavaštvu i medijima i njihovom uticaju i doprinosu razvoju kulture na ovom području. 

Obrada navedene teme je prevashodno bazirana na mnogim arhivskim fondovima (ne objavljenim i objavljenim) i zbirkama koji su djelimično ili u cjelosti sačuvani, a koji se nalaze u Arhivu Bosne i Hercegovine u Sarajevu, Arhivu Tuzlanskog kantona u Tuzli, zatim građi Muzeja istočne Bosne u Tuzli i Narodne i univerzitetske biblioteke u Tuzli. Osim toga, u radu su korišteni i drugi historijski izvori koji se odnose na navedenu temu: štampa,  službeni listovi, statistički godišnjaci, časopisi, kao i brojna druga literatura, članci i rasprave, vodiči, inventari itd.


U toku izrade rada korištena je historijska metoda koja podrazumijeva analitičko-sintetički pristup historijskim izvorima i literaturi. Pored ove, korištene su i komparativna i statistička metoda.


I pored brojnih drugih radova koji obrađuju ovu problematiku i ovaj rad će dati značajan doprinos razvoju kulturne historije na ovom području i bit će dobra osnova za dalja historijska istraživanja ovog perioda bosansko – hercegovačke historije.

